
8 may 2020-ci il, cümə

“Azərbaycan Respublikasının Mülki Məcəlləsində, Azərbaycan Respublikasının İnzibati 
Xətalar Məcəlləsində, “Müflisləşmə və iflas haqqında”, “Banklar haqqında” və “İxrac 

məqsədli neft-qaz fəaliyyətinə xüsusi iqtisadi rejimin tətbiqi haqqında” Azərbaycan 
Respublikasının qanunlarında dəyişiklik edilməsi barədə” Azərbaycan Respublikasının 

2020-ci il 24 aprel tarixli 62-VIQD nömrəli Qanununun tətbiqi, Azərbaycan Respublikası 
Prezidentinin “Azərbaycan Respublikasının Mülki Məcəlləsinin təsdiq edilməsi, qüvvəyə 

minməsi və bununla bağlı hüquqi tənzimləmə məsələləri haqqında” Azərbaycan 
Respublikası Qanununun tətbiq edilməsi barədə” 2000-ci il 25 avqust tarixli 386 nömrəli 

və “Azərbaycan Respublikası İnzibati Xətalar Məcəlləsinin təsdiq edilməsi haqqında” 
Azərbaycan Respublikasının 2015-ci il 29 dekabr tarixli 96-VQ nömrəli Qanununun tətbiqi 
barədə” 2016-cı il 15 fevral tarixli 795 nömrəli fərmanlarında dəyişiklik edilməsi haqqında

Azərbaycan Respublikası Prezidentinin Fərmanı
Azərbaycan Respublikası Konstitusi-

yasının 109-cu maddəsinin 19-cu və 32-ci 
bəndlərini rəhbər tutaraq, “Azərbaycan 
Respublikasının Mülki Məcəlləsində, 
Azərbaycan Respublikasının İnzibati 
Xətalar Məcəlləsində, “Müflisləşmə və iflas 
haqqında”, “Banklar haqqında” və “İxrac 
məqsədli neft-qaz fəaliyyətinə xüsusi iqti-
sadi rejimin tətbiqi haqqında” Azərbaycan 
Respublikasının qanunlarında dəyişiklik 
edilməsi barədə” Azərbaycan Respubli-
kasının 2020-ci il 24 aprel tarixli  62-VIQD 
nömrəli Qanununun qüvvəyə minməsi ilə 
əlaqədar həmin Qanunun tətbiqini təmin 
etmək məqsədilə qərara alıram:

1. “Azərbaycan Respublikasının 
Mülki Məcəlləsinin təsdiq edilməsi, 
qüvvəyə minməsi və bununla bağlı 
hüquqi tənzimləmə məsələləri haqqında” 
Azərbaycan Respublikası Qanununun 
tətbiq edilməsi barədə” Azərbaycan 
Respublikası Prezidentinin 2000-ci il 25 
avqust tarixli 386 nömrəli Fərmanının 
(Azərbaycan Respublikasının Qanunveri-
cilik Toplusu, 2000, № 8 (III kitab), maddə 
609; 2001, № 10, maddə 640; 2003, № 8, 
maddə 435, № 10, maddə 552; 2004, № 
6, maddə 435; 2005, № 2, maddə 64, № 
5, maddə 403; 2006, № 7, maddə 590, № 
12, maddə 1034; 2007, № 3, maddə 228, 
№ 6, maddə 606, № 11, maddə 1110, № 
12, maddə 1246; 2008, № 6, maddə 493; 
2009, № 3, maddə 163, № 5, maddə 324; 
2010, № 5, maddə 399, № 7, maddələr 
610, 628; 2011, № 8, maddə 751; 2012, 
№ 6, maddə 535; 2014, № 6, maddə 626; 

2016, № 9, maddə 1464, № 12, maddə 
2071; 2017,   № 2, maddə 186; 2018, № 
1, maddə 43, № 2, maddə 171, № 7 (I 
kitab), maddə 1448; 2019, № 4, maddə 
617, № 7, maddə 1239) 3.4-cü bəndində 
“dövlət büdcəsinə məcburi ödənişlər 
üzrə borclara münasibətdə Azərbaycan 
Respublikasının Vergilər Nazirliyi, 
büdcədənkənar dövlət fonduna məcburi 
dövlət sosial sığorta haqları üzrə borclara 
münasibətdə isə Azərbaycan Respublika-
sının Əmək və Əhalinin Sosial Müdafiəsi 
Nazirliyi” sözləri “Azərbaycan Respublika-
sının İqtisadiyyat Nazirliyi” sözləri ilə əvəz 
edilsin.

2. “Azərbaycan Respublikası İnziba-
ti Xətalar Məcəlləsinin təsdiq edilməsi 
haqqında” Azərbaycan Respublikasının 
2015-ci il 29 dekabr tarixli 96-VQ nömrəli 
Qanununun tətbiqi barədə” Azərbaycan 
Respublikası Prezidentinin 2016-cı il 15 
fevral tarixli 795 nömrəli Fərmanında 
(Azərbaycan Respublikasının Qanunveri-
cilik Toplusu, 2016, № 2 (II kitab), maddə 
259, № 3, maddə 460, № 4, maddə 670, 
№ 6, maddələr 1025, 1063, № 7, maddə 
1272, № 9, maddə 1468, № 10, maddələr 
1614, 1638; 2017, № 2, maddələr 176, 
202, № 3, maddə 351, № 4, maddələr 
530, 537,    № 6, maddə 1101, № 7, 
maddələr 1314, 1346, № 8, maddə 1521, 
№ 9, maddə 1637, № 10, maddələr 1788, 
1798, № 11, maddələr 2003, 2027, № 
12 (I kitab), maddələr 2290, 2320; 2018, 
№ 1, maddə 36, № 2, maddələr 198, 
201, № 3, maddələr 418, 428, 443, 445, 

№ 5, maddələr 914, 918, 926, 955, № 
6, maddələr 1225, 1234, № 7 (I kitab), 
maddələr 1465, 1477, 1494, 1504, № 8, 
maddələr 1678, 1697, № 9, maddə 1840, 
№ 11, maddələr 2244, 2256, 2273, 2289, 
№ 12 (I kitab), maddələr 2541, 2566, 
2573, 2610; 2019, № 1, maddələr 52, 
68, № 3, maddə 426,   № 4, maddələr 
602, 630, № 5, maddələr 825, 846, 
852, № 6, maddələr 1035, 1046, № 8, 
maddələr 1395, 1401, № 11, maddə 1700; 
Azərbaycan Respublikası Prezidentinin 
2020-ci il 17 mart tarixli 962 nömrəli, 19 
mart tarixli 964 və 965 nömrəli fərmanları) 
aşağıdakı dəyişikliklər edilsin:

2.1. 4.1-ci bəndə “473.3” 
rəqəmlərindən sonra “, 477-1.1.7 (hər iki 
halda)” sözləri əlavə edilsin;

2.2. 4.33-cü bəndə “müvafiq icra 
hakimiyyəti orqanı” sözlərindən sonra   “, 
477-1.1.7-ci maddəsində (hər iki halda) 
“orqan (qurum)” sözləri əlavə edilsin;

2.3. 5.4-cü bənddə “477-1-ci” sözləri 
“477-1.1.2-ci, 477-1.1.4-cü, 477-1.1.5-ci,      
477-1.2-ci” sözləri ilə əvəz edilsin;

2.4. aşağıdakı məzmunda 5.58-1-ci 
bənd əlavə edilsin:

“5.58-1. həmin Məcəllənin 477-1.1.7-
ci maddəsində nəzərdə tutulmuş inzibati 
xətalar haqqında işlərə Azərbaycan Res-
publikasının İqtisadiyyat Nazirliyi baxır;”.

İlham ƏLİYEV 
Azərbaycan Respublikasının 

Prezidenti
Bakı şəhəri, 7 may 2020-ci il

Azərbaycan hökuməti və Beynəlxalq Qızıl Xaç 
Komitəsi səmərəli əməkdaşlıq edir

 � Prezident İlham Əliyevin rəhbərliyi ilə insan haqlarının, 
o cümlədən məhkumların hüquqlarının qorunmasına xüsusi 
diqqət yetirilir, qanunvericilik təkmilləşdirilir, cəza-icra siyasəti 
humanistləşdirilir, islahatlar aparılır və geniş ictimai iştirakçılıq 
təmin olunur.

Ədliyyə Nazirliyinin mətbuat 
xidmətindən AZƏRTAC-a bildiri-
lib ki, dövlət başçısı tərəfindən və 
Azərbaycanın Birinci vitse-prezidenti 
Mehriban Əliyevanın təşəbbüsü ilə 
qəbul olunan əfv və amnistiya akt-
ları, xüsusilə COVID-19 pandemiya 
şəraitində ötən ay yaşı 65-dən yuxa-
rı olan 176 məhkumun əfv edilməsi 
dövlətimizin humanist siyasətinin əyani 
təzahürüdür.

Eyni zamanda, davamlı xarakter 
almış cəzadan vaxtından əvvəl şərti 
azad etmənin son aylarda daha intensiv 
tətbiqi məhkumların cəmiyyətə yenidən 
inteqrasiyasında mühüm rol oynayır.

Həmçinin yerli qeyri-hökumət 
təşkilatları və beynəlxalq qurumlar, o 
cümlədən Beynəlxalq Qızıl Xaç Komitəsi 
(BQXK) ilə səmərəli əməkdaşlıq edilir, 
məhkumların hüquqlarının qorunması-
nın və saxlanma şəraitinin monitorinqi 

aparılır, onlara hüquqi yardım göstərilir.
Qeyd olunmalıdır ki, BQXK ilə sıx 

qarşılıqlı fəaliyyətdə məhkumların tibbi 
və dərman təminatı yaxşılaşdırılıb, 
penitensiar müəssisələrdə vərəmə 
qarşı mübarizədə birgə səylər yüksək 
nəticələr verməklə müsbət təcrübəmiz 
dünyada örnək olub. Azərbaycan 
təcrübəsinin digər dövlətlərə yayılma-
sı və öyrənilməsi üçün Bakıda Təlim 
Mərkəzi yaradılıb və Ümumdünya 
Səhiyyə Təşkilatı ona beynəlxalq status 
verib. Səmərəli fəaliyyət göstərən 
bu mərkəzdə son illərdə Avropa və 
digər qitələrdən 20 dövlətin çoxsaylı 
nümayəndələri müsbət təcrübəmizdən 
bəhrələnib və artıq bəzi ölkələrdə bizim 
təcrübəyə uyğun modellər tətbiq olunur.

Eyni zamanda, 2000-ci ildən 
Azərbaycan hökuməti və Beynəlxalq 
Qızıl Xaç Komitəsi arasında imzalanmış 
Sazişə əsasən, komitə nümayəndələri 

mütəmadi olaraq azadlıqdan 
məhrumetmə yerlərinə, o cümlədən 
penitensiar müəssisələrə maneəsiz baş 
çəkir, məhkumlarla təkbətək görüşlər ke-
çirir, bu sahədə işin təkmilləşdirilməsinə 
töhfələr verirlər.

Dövlət başçısı həmin sazişin 
məhkumlar və təqsirləndirilən şəxslərin 
hüquqlarının etibarlı təminatına xidmət 
etdiyini nəzərə alaraq, onun müddətinin 
uzadılması ilə bağlı xüsusi sərəncam 
imzalayıb.

Sərəncamla verilmiş səlahiyyətə 
əsasən, Sazişin müddətinin uzadıl-
masına dair Protokolu Azərbaycan 
hökuməti adından Ədliyyə naziri 
Fikrət Məmmədov, BQXK tərəfdən 
isə komitənin Azərbaycandakı 
Nümayəndəliyinin rəhbəri xanım Elena 
Aymone Sessera imzalayıblar. Dünyada 
koronavirus infeksiyasının yayılması ilə 
əlaqədar ölkəmizdə xüsusi karantin reji-
minin tətbiqi nəzərə alınaraq imzalanma 
rəsmi kanallar vasitəsilə həyata keçirilib.

BQXK tərəfi Azərbaycan hökumətinə 
göstərilən dəstəyə görə təşəkkürünü 
bildirib və nazirliklə aparılan səmərəli 
əməkdaşlığı yüksək qiymətləndirib.

Milli Məclisin Sədri Böyük Vətən 
Müharibəsində Qələbənin 75-ci ildönümünə 

həsr olunmuş videokonfransda çıxış edib

 � Mayın 7-də Rusiya Federasiyası Federal Məclisinin 
Federasiya Şurasının Beynəlxalq məsələlər komitəsinin təşkilatçılığı 
ilə Böyük Vətən Müharibəsində Qələbənin 75-ci ildönümünə həsr 
olunmuş videokonfrans keçirilib.

Milli Məclis Aparatının Mətbuat 
və ictimaiyyətlə əlaqələr şöbəsindən 
AZƏRTAC-a bildiriblər ki, videokonfrans-
da çıxış edən Azərbaycan Respublikası 
Milli Məclisinin Sədri Sahibə Qafarova 
Böyük Vətən Müharibəsində Qələbənin 
75 illiyi münasibətilə videokonfransın 
keçirilməsinin əhəmiyyətini qeyd edib, 
bu tədbirə dəvət üçün minnətdarlığını 
bildirib. 

Sədr diqqətə çatdırıb ki, bu günlərdə 
hamımız üçün çox əlamətdar olan 
tarixi bir günü – Qələbə Gününü 
qeyd edirik. Biz öz ölkəsinin azadlı-
ğı uğrunda canlarından keçmiş in-
sanları böyük minnətdarlıq hissi və 
ağrı ilə xatırlayırıq. Mənim ölkəmin, 
Azərbaycanın bu Qələbəyə verdiyi 
töhfəni dəyərləndirməmək mümkün de-
yil. Burada Azərbaycan xalqının ümum-
milli lideri Heydər Əliyevin  çıxışlarından 
birində söylədiyi fikir yada düşür: “Tarix 
bu gün də bilməlidir ki, Azərbaycanın 
İkinci Dünya müharibəsində xidmətləri, 
fəaliyyəti və rolu çox böyük olmuşdur”. 

Sədr xatırladıb ki, Sovet İttifaqında, 
haqlı olaraq, əsas yanacaq tədarükçüsü 
kimi tanınan Azərbaycan Qızıl Ordunun 
çox güclü yanacaq bazasına çevril-
mişdi. Böyük Vətən müharibəsində 
Azərbaycan cəbhəyə 75 milyon ton neft 
göndərmişdir ki, bu da böyük Qələbənin 
əldə olunmasında əhəmiyyətli rol oyna-
mışdır. 

Azərbaycan milli diviziyaları al-
man-faşist qoşunlarının darmadağın 
edilməsində - 77-ci diviziya Polşa və 
Çexoslovakiyanın, 223-cü diviziya Yu-

qoslaviyanın azad olunmasında böyük 
rol oynamış, məşhur 416-cı Taqanroq 
Azərbaycan milli diviziyası isə Qafqaz-
dan Berlinədək şanlı yol keçmişdir. 

Sahibə Qafarova qeyd edib ki, 
130-dan çox Azərbaycan nümayəndəsi 
Sovet İttifaqı Qəhrəmanı kimi ən 
yüksək ada layiq görülmüşdür. 30 nəfər 
“Şərəf” Ordeninin hər üç dərəcəsi ilə, 
170 min insan isə müxtəlif orden və 
medallarla təltif olunmuşdur. Bu sta-
tistik göstəricilər Azərbaycan xalqının 
qəhrəmanlığını bir daha təsdiqləyir. O 
illərdə Azərbaycan zəhmətkeşləri böyük 
fədakarlıq göstərmişlər. Arxa cəbhədə, 
Azərbaycanın sənaye müəssisələrində 
130 adda silah və sursat istehsal olu-
nub. Əlbəttə ki, bu, Qələbənin qazanıl-
masına böyük töhfə olub. 

Milli Məclisin Sədri təəssüflə onu da 
bildirib ki, son zamanlar bir sıra qüvvələr 
İkinci Dünya müharibəsində Hitler 
qoşunlarının darmadağın edilməsində 
Sovet İttifaqının rolunu inkar etməyə 
cəhd edirlər. Bu, qəbuledilməz və 
yolverilməzdir. Biz, siyasətçilər, o 
cümlədən dünya ictimaiyyəti həqiqətin 
qorunmasında əzmli olmalıyıq. 

Sədr qeyd edib ki, bu gün neofaşist 
meyillərin güclənməsi haqlı narahatlıq 
yaradır. Axı, bizə elə gəlirdi ki, faşist 
ideologiyasına birdəfəlik son qoyulub 
və bir daha bu hal təkrarlanmayacaq. 
Ancaq təəssüf ki, biz tarixin saxtalaş-
dırılması ilə yanaşı, faşizmin və onun 
təhrikçilərinin qəhrəmanlaşdırılması 
prosesini müşahidə edirik. Məsələn, 
Ermənistan respublikasında nasist 

Qaregin Njdeyə milli qəhrəman kimi 
abidənin ucaldılması faktı bizi narahat 
etməyə bilməz. Biz hesab edirik ki, 
faşizm bütün bəşəriyyət tərəfindən qı-
nandığına görə belə hallara dözümlülük 
göstərmək olmaz. Biz qəlbən inanırıq ki, 
bu müharibədə şərəfli döyüş yolu keç-
miş əsgərlərin xatirələrdən silinməyən 
qəhrəmanlığı və şücaəti gələcək nəsillər 
üçün əsl vətənpərvərlik nümunəsi 
olacaq. 

Sahibə Qafarova vurğulayıb ki, bizim 
ölkəmizdə İkinci Dünya müharibəsi 
veteranlarına diqqət və hərtərəfli 
qayğı dövlət siyasətinin prioritet 
istiqamətlərindəndir. Azərbaycan Res-
publikasının Prezidenti İlham Əliyev 
tərəfindən müharibə veteranlarına 
qayğının göstərilməsi və onların sosial 
müdafiəsinin gücləndirilməsi ilə bağlı 
imzalanmış çoxsaylı sərəncamlar buna 
parlaq misaldır. 

Parlamentin Sədri bu günlərdə 
Azərbaycan Respublikasının Mil-
li Məclisi tərəfindən “Böyük Vətən 
Müharibəsində Qələbənin 75 illiyi” yubi-
ley medalının təsis edilməsi ilə əlaqədar 
qanunun qəbul olunduğunu vurğulayıb. 

Sədr çıxışının sonunda tədbir işti-
rakçılarını yaxınlaşmaqda olan Böyük 
Qələbə Günü münasibətilə təbrik edib, 
ölkələrinə sülh və əmin-amanlıq arzula-
yıb.

Videokonfransda  çıxış edən Bela-
rus, Özbəkistan, Qırğızıstan, Moldova 
respublikalarının parlament sədrləri 
və digər iştirakçılar Böyük Vətən 
Müharibəsində Qələbənin 75-ci ildönü-
mü münasibətilə öz fikirlərini söyləyiblər.  

Bununla da Böyük Vətən 
Müharibəsində Qələbənin 75-ci 
ildönümünə həsr olunmuş videokonf-
rans başa çatıb.

Cəbhəboyu zonada növbəti hərbi hissə ziyarət olunub
 � Azərbaycan 

Respublikasının 
Prezidenti, Silahlı 
Qüvvələrin Ali Baş 
Komandanı İlham 
Əliyevin göstərişinə 
əsasən Azərbaycan 
Respublikası 
Prezidentinin 
köməkçisi – Prezident 
Administrasiyasının 
Hərbi məsələlər 
şöbəsinin müdiri 
general-polkovnik 
Məhərrəm Əliyev, 
Müdafiə naziri general-
polkovnik Zakir 
Həsənov və nazirliyin 
digər rəhbər heyəti ön 
xətdə yerləşən növbəti 
hərbi hissədə olublar.

Müdafiə Nazirliyinin 
mətbuat xidmətindən 
bildiriblər ki, əvvəlcə 
Azərbaycan xalqının ümum-
milli lideri Heydər Əliyevin 
hərbi hissənin ərazisində 
ucaldılan büstü önünə gül 
dəstələri qoyulub, xatirəsi 

ehtiramla yad edilib.
Sonra hərbi hissənin 

əsgər yeməkxanası, əsgər 
yataqxanası, silah və ideoloji 
otaqlar, əşya və ərzaq anbar-
larına baxış keçirilib. 

Döyüş növbətçiliyi aparan 
şəxsi heyətin xidməti ilə ma-

raqlanan general-polkovnik 
M.Əliyev və general-polkov-
nik Z.Həsənov komanda-
müşahidə məntəqəsindən 
düşmən mövqelərini 
müşahidə ediblər.

Hərbi hissədə yaradılan 

şəraitlə tanışlıqdan sonra 
Müdafiə naziri hərbi qulluqçu-
ların xidməti və sosial-məişət 
şəraitinin yaxşılaşdırılması 
istiqamətində görüləcək 
işlərlə bağlı müvafiq tapşırıq-
lar verib.

Türk Şurasına üzv və müşahidəçi dövlətlərin miqrasiya orqanları 
rəhbərlərinin videokonfrans formatında görüşü keçirilib

 � Mayın 7-də Türkdilli Dövlətlərin Əməkdaşlıq Şurasına (Türk Şurası) 
üzv və müşahidəçi dövlətlərin miqrasiya orqanlarının və aidiyyəti qurumlarının 
rəhbərlərinin videokonfrans vasitəsilə iclası keçirilib.

Dövlət Miqrasiya Xidmətinin (DMX) 
ictimaiyyətlə əlaqələr idarəsindən AZƏRTAC-a 
bildiriblər ki, tədbir aprelin 10-da Azərbaycan 
Respublikasının Prezidenti, Türkdilli 
Dövlətlərin Əməkdaşlıq Şurasının sədri İlham 
Əliyevin təşəbbüsü ilə Türk Şurasının video-
konfrans vasitəsilə Fövqəladə Zirvə Görüşündə 
irəli gələn məsələlərin müzakirəsinə həsr 
olunub.

Videokonfransda Türk Şurasının baş katibi 
ilə yanaşı, Türkiyə, Qırğız Respublikası, Qaza-
xıstan, Özbəkistan və Macarıstanın miqrasiya 
orqanlarının rəhbər şəxsləri iştirak ediblər.

Sədr ölkə olaraq tədbiri açan Azərbaycan 

Respublikası Dövlət Miqrasiya Xidmətinin 
rəisi Vüsal Hüseynov ölkəmiz tərəfindən 
Türk Şurasının dünyada nüfuzunun daha da 
artırılması, dövlətlərimiz arasında əməkdaşlıq 
əlaqələrinin möhkəmləndirilməsi istiqamətində 
səylər göstərdiyini bildirib.

Xidmət rəisi qeyd edib ki, koronavirus 
infeksiyasının (COVID-19) dünyada sürətlə 
yayıldığı bir dövrdə məhz Azərbaycan Prezi-
denti İlham Əliyevin təşəbbüsü ilə Türk Şurası 
çərçivəsində fövqəladə zirvə görüşünün təşkili 
dünya miqyasında baş verən proseslərə opera-
tiv reaksiyası ilə seçilən Türk Şurasının bu cür 
nümunəvi addım atan ilk beynəlxalq təşkilat 

olaraq qəbul edilməsi ilə nəticələnib.
V.Hüseynov Prezident İlham Əliyevin 

rəhbərliyi ilə Azərbaycanda koronavirus 
infeksiyasının (COVID-19) yayılmasının 
qarşısının alınması üçün çevik, zəruri qabaq-
layıcı addımların atıldığını və yaranmış şəraitə 
uyğun məhdudlaşdırıcı tədbirlərin görüldüyünü 
diqqətə çatdırıb. O deyib ki, dövlət başçısı-
nın müvafiq Sərəncamı ilə bu ilin əvvəlində 
yaradılan və Dövlət Miqrasiya Xidmətinin 
də təmsil olunduğu Nazirlər Kabineti ya-
nında Operativ Qərargah tərəfindən ölkədə 
COVID-19-un yayılmasının qarşısının alınması 
prosesində miqrasiya məsələləri də daxil 
olmaqla mövcud vəziyyətə uyğun qərarlar 
qəbul edilib, bu sahədə müvafiq prosedurla-
rın sadələşdirilməsi istiqamətində müəyyən 
işlər görülüb. Xidmət rəisi pandemiyanın 

dünyada yayılması nəticəsində ən çox təsirə 
məruz qalmış sahələrdən birinin də miqrasiya 
olduğunu vurğulayıb, dövlətlər tərəfindən 
beynəlxalq sərhədkeçmələrə tətbiq olunan 
məhdudiyyətlərin mənşə ölkəsindən kənarda 
olan əcnəbilərin və vətəndaşlığı olmayan 
şəxslərin çətinliklərlə üzləşməsinə gətirib 
çıxardığını diqqətə çatdırıb. Dünyada baş verən 
hadisələr fonunda insanların yerdəyişməsi 
məsələlərinin tənzimlənməsinin vacibliyi və 
bu baxımdan görüşün əhəmiyyət kəsb etdiyini 
söyləyib.

Xidmət rəisi Azərbaycanın Dövlət 
Miqrasiya Xidməti tərəfindən əcnəbilərin və 
vətəndaşlığı olmayan şəxslərin sağlamlığının 
qorunmasını təmin etmək məqsədilə onlara 
mövcud şərtlər daxilində həyata keçirilən 
xidmətlərin daha rahat və əlçatan olunması 

istiqamətində atılan addımlardan danışıb. 
Əcnəbilərin ölkədə olmalarını və yaşamala-
rını təmin etmək üçün müvafiq prosedurların 
sadələşdirildiyi və elektronlaşdırıldığını deyən 
Vüsal Hüseynov hazırda əcnəbilərin rahatlı-
ğının təmin edilməsi, ehtiyaclarının lazımi və 
operativ qaydada qarşılanmasının ən ümdə ça-
ğırışlardan olduğunu bildirib. İştirakçı ölkələr 
arasında mövcud tarixi və mədəni bağlılığın, 
eləcə də miqrasiya axınlarının intensivliyini 
xüsusi vurğulayan Xidmət rəisi bu prosesin 
daha səmərəli şəkildə idarəolunması üçün birgə 
əməkdaşlığın gücləndirilməsinin vacibliyini 
qeyd edib.

Xidmət rəisi hazırkı iclasın əməkdaşlığın 
yalnız mövcud vəziyyətdə deyil, postpandemi-
ya dövründə də inkişafına töhfəsini verəcəyinə 
və ölkələrin rifahına xidmət edəcəyinə inan-
dığını vurğulayıb. O, Azərbaycanın miqrasi-
ya sahəsində üzv və müşahidəçi dövlətlərlə 
əməkdaşlığa önəm verdiyini vurğulayıb, üzv 
dövlətlər ilə artıq imzalanmış və razılaşdırıl-
maqda olan beynəlxalq müqavilələrin bunun 
əyani göstəricisi olduğunu qeyd edib.

İclas çərçivəsində üzv və müşahidəçi 

dövlətlər tərəfindən onların ərazilərində olan 
və yaşayan əcnəbilərə münasibətdə pande-
miyanın qarşısının alınması istiqamətində 
həyata keçirilən tədbirlər, tətbiq edilən pro-
sedurlar müzakirə olunub, həmin dövlətlərin 
vətəndaşları ilə bağlı statistik məlumatların 
mübadiləsi aparılıb.

Təşkilatçı ölkə qismində Azərbaycan 
tərəfinə təşəkkürünü bildirən Türk Şurasının 
baş katibi Bağdad Amreyev çıxışında iştirak-
çı dövlətlər arasında mövcud əməkdaşlığın 
güclənəcəyinə əminliyini ifadə edib.

İclasın yekununda Türk Şurasına üzv 
və müşahidəçi dövlətlər arasında dil və 
mədəniyyət yaxınlığı, qarşılıqlı miqrasiyanın 
intensivliyi nəzərə alınaraq, mövcud böh-
ran şəraitində, eləcə də sonrakı mərhələdə 
müzakirələrin davam etdirilməsi, qarşıya 
çıxan məsələlərin operativ həll olunması, 
birgə fəaliyyətin daha da genişləndirilməsi 
məqsədilə Türk Şurası çərçivəsində üzv və 
müşahidəçi dövlətlərin müvafiq qurumlarının 
nümayəndələrindən ibarət işçi qrupun yaradıl-
ması təklifi irəli sürülüb və yekdilliklə qəbul 
edilib.

